
NAFARROA 2012 PLANA
Nafarroako Zirkuituak datorren udan irekiko ditu ateak
Nafarroako Gobernuak Los Arcoseko abiadura handiko gunea bisitatu du, eta instalazioak gaur aurkeztu dituzte jendaurrean
Astelehena, 2009ko urriaren 26a.  Nafarroako Zirkuitua, Los Arcosen eraikitzen ari diren abiadura handiko gunea, datorren urteko uztailean inauguratuko dute, lanak amaitu eta hilabete geroago, Nafarroako Gobernuak bultzatutako azpiegitura jendaurrean aurkezteko egindako ekitaldian jakinarazi dutenez. 

Miguel Sanz presidenteak eta kontseilariek astelehenetako gobernu-bilera Los Arcosen egin dute, eta instalazioak inguruko alkateekin batera bisitatu dituzte. Gogoan izango dugunez, Nafarroako Gobernuak Promoción de Inversiones e Infraestructuras de Navarra (SPRIN) sozietatearen bidez –sozietate sustatzailearen %95en jabea da, eta gainerako %5 Construcciones Samaniegorena da- egiten ari den azpiegitura motorraren munduko erreferentea izango da Espainiaren ipar-mendebaldean. Proiektua Nafarroako 2012 Planean jasota dago. Plan horretan 93 inbertsio daude guztira Foru Komunitateko zuzkiduretan eta azpiegitura publikoetan. 

Nafarroako Zirkuituak 3.972 metroko abiadura-pista nagusia du, eta motorretarako (B mailako lehia) eta autoetarako (2. maila eta 1 Formula T1eko entrenamenduak) homologatuta egongo da. Automobilismoko eta motoziklismoko nazioarteko federazioekin egin beharreko homologazio-prozesua zirkuitua amaitu eta kasuan kasuko testak egiten direnean amaituko da. 
Horrez gain, karten pista, off road pista, bide-hezkuntzako ingurua, pista irristakorra eta gizarte-egoitza handia izango ditu, eta motorraren inguruko zale guztiak bertan bildu ahal izango dira. 

Hain zuzen ere, eraikin horretan aurkeztu da zirkuitua jendaurrean. Ekitaldian, ikus-entzunezkoa proiektatu da eta Álvaro Miranda Simavilla bigarren presidenteordeak eta Ekonomia eta Ogasun kontseilariak, Pablo Romera SPRIN sozietate publikoaren gerenteak eta Michel Ligonnet instalazioaren zuzendariak hitz egin dute. 

Lanak –aurretiazko lanak 2007ko abuztuan hasi ziren- %60an amaituta daude. Egiturarik garrantzitsuenak osatu dira (pistak, gizarte-egoitza eta kontrol-dorrea eta boxak), eta datozen hilabeteetan eraikinen barruko lanak, lorezaintza-lanak, harmaila finkoen akaberak, etab. egingo dira. Eraikuntzaren aurrekontua 43 milioi eurokoa da. 

Nafarroako Gobernuak, alkateek eta komunikabideek instalazioak eta pista nagusia autobusez zeharkatu dituzte, eta kontrol-dorrea eta boxen ingurua bisitatu dituzte. Amaitzeko, Sanz presidenteak, zirkuituko zuzendariak lagunduta, abiadura-pista zeharkatu du, Volkswagen Polo “Cup” autoaren barruan. 
Nafarroako Zirkuitua
Nafarroako Zirkuitua aisia- eta kirol-gunea da, askotariko eta erabilera anitzeko instalazioak ditu eta hainbat zerbitzu eskaintzen ditu motorraren sektoreko profesionalentzat zein kirola gustuko dutenentzat eta zale guztientzat oro har.
Instalazio horiek bakarrak izango dira nazioaren ipar-mendebaldean. Hurrengo hauek izango dituzte: 4 kilometroko abiadura-zirkuitua, 105 metroko koadroko 34 boxekin (7 x 15), 19 hospitalities aretoak, prentsa-aretoa, briefing aretoak, bilera-gelak, kontrol-dorrea, 56.000 metro koadroko paddocka, 75.000 metroko koadroko aparkaleku pribatua, medikuntza-zentroa eta VIP terrazak. 
Nafarroako Zirkuituak motorraren inguruko edozein ekitaldi egiteko beharrezko guztia du. Bertan eskualdeko, nazioko eta nazioarteko lehiaketak egin daitezke, motorrekin zein autoekin.

Nafarroako Zirkuitua ez dago lehiaketara bideratuta modu esklusiboan. Enpresen ekitaldi korporatiboak, zaleen txandak eta partikularren aisia-jarduerak garatzeko multi-espazioa izan nahi du.

Horretarako, pista nagusiak aldi berean bi modutara erabiltzeko aukera eskaintzen du (2,7 eta 1,3 kilometro hurrenez hurren), eta 750 metroko luzerako zirkuitu erantsia du kartentzat, supermotardentzat, motor txikientzat, etab. 

Praktiketarako eta gidatze seguruaren, bide-segurtasunaren eta driftingaren ikastaroak egiteko, 14.000 metro koadroko pista irristakorra du, azalera ez oso atxikiarekin, eta aspertsoreak eta ura berreskuratzeko sistema ditu. Zirkuituan ezarri nahi duten enpresentzat zenbait pabilioi daude ibilgailuak gordetzeko eta tailerrak ipintzeko.

Instalazio horien guztien osagarria zirkuituaren gizarte-egoitza da, gune horretako aisia, merkataritza eta ostalaritza jardueraren erdigunea. Urte osoan irekita egongo da, eta jatetxea, taberna eta kafetegia, automobilaren museoa, merkataritza-gunea, 300 pertsonarentzako ekitaldien eta proiekzioen aretoa eta enpresen bilera eta konferentzietara edo familiaren astialdira bideratutako zerbitzuak izango ditu.  

Kokapen geografikoa dela bide, Iruñako, Biarritzeko eta Bilboko aireportuetatik hurbil kokatuta dago, baita Bilboko eta Santanderreko portuetatik ere, nazioarteko loturak erraztuz. A-12 (Bideko Autobia) errepidearen bidez Iruñarekin (60 kilometro), Logroñorekin (30), Gasteizekin (65), Bilborekin (165), Donostiarekin (140), Zaragozarekin (145) eta Madrilekin (390) lotuta dago. Zirkuituaren eragin-esparruan 6 milioi pertsona bizi dira. Zirkuituaren kokapena dela eta, urtean 290 egun lehor izango dituela aurreikusi da, eta batez besteko tenperaturak moderatuak izango dira.
Oharra: www.navarra.es helbideko “Aktualitatea” atalean, prentsa-ohar honekin lotutako argazkiak eskaintzen dira, baita zirkuituaren fitxa teknikoa ere. 

